
SUĠĠERIMENTI 

Il-Kumitat għall-Ambjent, is-Saħħa Pubblika u s-Sikurezza tal-Ikel jistieden lill-Kumitat 

għall-Industrija, ir-Riċerka u l-Enerġija, bħala l-kumitat responsabbli, biex jinkorpora s-

suġġerimenti li ġejjin fil-mozzjoni għal riżoluzzjoni tiegħu: 

1. Jilqa' l-impenn tal-UE biex tnaqqas l-emissjonijiet ta' gass b'effett ta' serra bħala l-

kontribut tagħha għall-isforzi dinjija biex it-temperatura medja globali tkun limitata għal 

inqas minn 2° ogħla mil-livelli preindustrijali; jilqa' wkoll l-għan tal-Kummissjoni li 

tesplora mezzi possibbli biex jinkiseb l-objettiv tad-dekarbonizzazzjoni tal-UE, filwaqt li 

tiżgura s-sigurtà tal-provvista tal-enerġija u Ewropa kompetittiva; 

2. Jiddispjaċih li l-Kummissjoni bbażat ix-xenarji kollha ta' dekarbonizzazzjoni fuq is-

suppożizzjoni tal-azzjoni tal-klima globali u ma għamlitx xi analiżi sabiex tiddetermina l-

ambizzjonijiet tal-UE fil-każ li jkun hemm dewmien fl-azzjoni globali; jiddispjaċih ukoll 

dwar in-nuqqas tal-Kummissjoni biex tqis ix-xenarju bbażat fuq livelli għoljin ta' 

effiċjenza fl-enerġija u enerġija rinnovabbli, li jkun l-aktar wieħed reżiljenti għall-

prezzijiet ogħla taż-żejt jew it-tnaqqis fil-provvisti taż-żejt;  

3. Jappoġġa l-konklużjoni li d-dekarbonizzazzjoni tal-UE sal-2050 hija fattibbli u li tkun 

teħtieġ livelli għoljin ta' investimenti, R&D, bidla fl-imġiba u mmaniġġjar tad-domanda; 

jisħaq fuq il-bżonn li jsir investiment issa ħalli jiġi evitat milli jkun hemm lock-in 

teknoloġiku li ma jkunx sostenibbli; jistieden lill-Kummissjoni biex toħloq ċarezza u 

stabilità għall-investituri billi titnaqqas ir-regolazzjoni żejda u billi twaqqaf objettivi ċari, 

ambizzjużi u vinkolanti għat-tnaqqis fl-emissjonijiet, fl-effiċjenza u fl-enerġija 

rinnovabbli għall-2030, ibbażati fuq xenarju ta' 'effiċjenza kbira u użu ta' enerġiji 

rinnovabbli', wara l-valutazzjonijiet rispettivi; jenfasizza l-fatt li l-partijiet interessati 

lokali huma importanti ħafna biex tiġi implimentata viżjoni ta' emissjonijiet baxxi tal-

karbonju verament b'suċċess u biex jitrawwem approċċ integrat għall-enerġija, u 

għaldaqstant għandhom jitħeġġu mill-Kummissjoni permezz ta' ppjanar adegwat u appoġġ 

għall-finanzjament; 

4. Jappoġġja l-konklużjoni tal-Kummissjoni li l-aktar żewġ alternattivi importanti li ma 

jħallu ebda dispjaċir fit-trasformazzjoni tas-sistema enerġetika tagħna huma l-effiċjenza 

enerġetika u sehem kbir tal-enerġiji rinnovabbli; huwa tal-fehma li d-dipendenza fuq l-

ETS biss biex nittrasformaw is-sistema enerġetika tagħna tkun teħtieġ prezz tal-karbonju 

għoli li jista’ jżid ir-riskju ta’ rilaxx tal-karbonju; iqis, għalhekk, li jinħtieġu miżuri 

supplimentari li jappoġġjaw l-effiċjenza enerġetika u l-enerġija rinnovabbli; 

5. Iqis li n-nuqqas ta' studji dettaljati fil-valutazzjoni tal-impatt tal-Kummissjoni dwar l-

implikazzjonijiet soċjali u ekonomiċi ta' aktar tnaqqis fl-emissjonijiet tal-gassijiet b'effett 

ta' serra għall-Istati Membri individwali – fid-dawl tad-differenzi fit-taħlita tal-enerġiji 

fost l-Istati Membri – għandu jiġi indirizzat b'urġenza; iqis li dawn l-istudji se jiffurmaw 

il-bażi għall-formulazzjoni ta' alternattivi ġusti u fuq żmien fit-tul fis-settur tal-klima u tal-

enerġija; 

6. Jistieden lill-Kummissjoni biex tipproponi għan ċar għall-2030 billi titwaqqaf mira 

ambizzjuża għat-tnaqqis tas-CO2 li tqis il-miri tal-enerġija rinnovabbli u tal-effiċjenza 

enerġetika; itenni l-bżonn li jintlaħqu, bħala minimu, l-istadji għat-tnaqqis tal-

emissjonijiet imsemmija fil-pjan direzzjonali b'karbonju baxx u li jiġu proposti livelli 

xierqa għall-miri varji kemm jista' jkun malajr għall-perjodu wara l-2020; 

7. Jiġbed l-attenzjoni għall-fatt li miljuni ta' ċittadini tal-UE bħalissa qed ibatu minn faqar 

enerġetiku, billi jfakkar li l-għadd tagħhom jista' jikber aktar jekk il-Kummissjoni ma 

tħaffifx it-tranżizzjoni lejn ekonomiji b'użu baxx ta' karbonju u effiċjenti fl-użu tal-

enerġija, b'mekkaniżmi kemm fuq in-naħa tal-provvista kif ukoll tad-domanda, u 

trawwem bidla ġenerali fl-imġiba għall-konsum tal-enerġija; 

8. Iqis li l-impenji għal wara l-2020 li jirrigwardaw objettivi ġodda ta' tnaqqis li jmorru 'l 

hinn minn dawk diġà aċċettati għandhom ikunu bil-kundizzjoni li l-Kummissjoni tanalizza 

u tippreżenta l-progress miksub fl-implimentazzjoni tal-objettivi tat-tnaqqis għall-2020; 

9. Huwa tal-fehma li l-iżvilupp tas-sorsi tal-enerġija rinnovabbli sal-2050 għandu jipproċedi 

gradwalment u li, għaldaqstant, l-objettivi indikattivi sal-2050 għandhom jiġu ffissati issa; 

iqis l-iffissar ta' objettiv vinkolanti għall-2030 bħala ħtieġa assoluta sabiex tkun tista' tiġi 

stabbilita sigurtà tal-investiment għall-atturi. 

10. Jenfasizza li l-kisba ta' ftehim globali li jorbot legalment dwar it-tnaqqis tal-emissjonijiet u 

l-involviment fil-proċess tal-pajjiżi bl-akbar emissjonijiet, fid-dinja bħaċ-Ċina, l-Indja, l-

Istati Uniti u l-Brażil, iżidu ċ-ċansijiet li jinkiseb tnaqqis veru fl-emissjonijiet ta' gassijiet 

b'efett ta' serra; 

11. Jistieden lill-Kummissjoni u l-Istati Membri biex tiżviluppa mekkaniżmi sodi ta' 

finanzjament għat-tranżizzjoni tal-enerġija, inkluża l-ETS imsaħħa, inizjattivi għall-

innovazzjoni bħal Orizzont 2020, involviment akbar tal-BEI fl-iffinanzjar ta' proġetti tal-

enerġija rinnovabbli u tal-effiċjenza enerġetika, u mekkaniżmi bbażati fuq is-suq, u wkoll 

biex jitħeġġeġ l-iżvilupp ta' netwerks transkonfinali tal-enerġija; 

12. Iħeġġeġ lill-Kummissjoni u lill-Istati Membri biex jiżviluppaw politiki u infrastrutturi 

konġunti mmirati biex jiżguraw li sal-2050 l-UE tkun awtosuffiċjenti u tipproduċi hija 

nnifisha tal-anqas 50% tal-ħtieġa globali u totali tal-enerġija; 

13. Jirrimarka li kwalunkwe espansjoni tal-ETS trid tkun definita b'mod preċiż u m'għandhiex 

tirriżulta f'żieda artifiċjali fil-prezz tal-kwoti tal-emissjonijiet minħabba l-użu ta' 

mekkaniżmi "set-aside" u mekkaniżmi simili; 

14. Jirrimarka dwar il-ħtieġa li nirrispondu għall-periklu tar-rilokazzjoni tal-emissjonijiet tal-

karbonju jekk l-industriji b'użu intensiv tal-enerġija jirrilokaw barra mill-UE; 

15. Jitlob lill-Kummissjoni biex tressaq mill-aktar fis possibbli valutazzjoni addizzjonali li 

tagħti suġġerimenti għal azzjonijiet rakkomandati li jistgħu jipprevjenu r-riskji tar-

rilokazzjoni tal-emissjonijiet tal-karbonju minħabba r-riallokazzjoni tal-produzzjoni 'l 

barra mill-UE, f'enfasi partikolari fuq l-evalwazzjoni ta' xenarji addizzjonali f'każ li ma 

jkun hemm l-ebda azzjoni globali ulterjuri fuq it-tnaqqis tal-emissjonijiet tal-karbonju; 

16. Jistieden lill-Kummissjoni biex, hi hu tiżviluppa pjanijiet dwar l-infrastruttura tal-enerġija, 

tqis ir-riskji potenzjali tar-rilokazzjoni tal-emissjonijiet tal-karbonju, speċjalment fi Stati 

Membri bi fruntieri estensivi u fi prossimità ġeografika ma' pajjiżi li mhumiex tal-UE; 

17. Jistieden lill-Kummissjoni u l-Istati Membri biex iżidu l-iżvilupp u l-mobilizzazzjoni tat-

teknoloġiji sostenibbli u li ma jagħmlux ħsara lill-klima , biex isaħħu r-rwol tas-sorsi tal-

enerġija rinnovabbli (fost l-oħrajn, billi jagħtuhom prijorità fit-tqassim u jżidu l-

kummerċjalizzazzjoni tagħhom, per eżempju permezz ta' skemi ta' appoġġ stabbli u 

prevedibbli), biex iżidu l-użu effiċjenti tas-sorsi tal-enerġija, u jwaqqfu b'mod gradwali s-

sussidji tal-fjuwil li jħeġġu l-konsum bil-ħela u l-użu ineffiċjenti ta' riżorsi, u flimkien ma' 

defiċits oħrajn tas-suq bħall-konċentrazzjoni tas-suq, prezzijiet regolati tal-enerġija u 

nuqqas ta' likwidità fis-swieq għal negozju fl-istess jum (intra-day) u fis-swieq ta' bilanċ, 

ifixklu l-kompetittività tat-teknoloġiji maturi tal-enerġija rinnovabbli; f'dan ir-rigward 

itenni l-appell tiegħu li jkun hemm kriterji ta' sostenibilità għall-użu tal-bijomassa għall-

enerġija li jiżguraw kemm l-effiċjenza globali tar-riżorsi kif ukoll il-benefiċċji klimatiċi fi 

żmien raġonevoli filwaqt li jsaħħu wkoll il-funzjonament tas-suq intern tal-enerġija; 

18. Huwa tal-opinjoni li l-għan tad-dekarbonizzazzjoni globali jeħtieġ tnaqqis sostanzjali fl-

emissjonijiet tat-trasport, li jimplika l-iżvilupp ulterjuri tal-fjuwils alternattivi, titjib fl-

effiċjenza tal-mezzi tat-trasport, kif ukoll żieda sostanzjali fl-użu tal-elettriku u b'hekk 

livelli għoljin ta' investimenti fl-infrastruttura tal-elettriku, fil-ġestjoni tal-grid u fil-ħżin 

tal-enerġija; jinnota li hija bżonnjuża azzjoni mgħaġġla biex jiġi evitat milli jiġi mblukkat 

f'perkors tal-emissjonijiet ogħla fuq il-bażi ta' ċiklu tal-ħajja twil tal-infrastruttura; 

19. Jilqa' r-rwol importanti tas-sorsi tal-enerġija rinnovabbli għad-dekarbonizzazzjoni u s-

sigurtà enerġetika u jitlob li dawn ikunu aktar ikkummerċjalizzati; jesprimi tħassib dwar 

il-pass għajjien tal-iżvilupp u l-użu tat-teknoloġiji tas-CCS fid-dawl tal-użu globali akbar 

prevedibbli tal-faħam bħala sors ta’ enerġija; jirrikonoxxi li l-enerġija nukleari hija 

attwalment użata bħala sors ewlieni ta' enerġija b'emissjonijiet baxxi, u jistieden lill-

Kummissjoni biex taħdem favur it-titjib tal-aċċettazzjoni tagħha mill-pubbliku, filwaqt li 

jsir użu mir-riżultati ta' stress tests; iħeġġeġ inizjattivi li jxerrdu informazzjoni 

komprensiva mal-pubbliku bil-għan li titjieb l-aċċettazzjoni mill-pubbliku tal-postijiet fejn 

jitqiegħdu l-impjanti; 

20. Jistieden lill-Kummissjoni tlesti, bħala fatt ta' urġenza, it-twaqqif ta' suq komuni tal-

enerġija tal-UE li jkun armonizzat bis-sħiħ u li l-operat bla xkiel tiegħu jgħin biex 

jintlaħqu l-miri stabbiliti dwar l-enerġija u l-klima; 

21. Huwa tal-fehma li mhux se jkun possibbli li tiġi ggarantita provvista enerġetika 

sostenibbli fl-Unjoni kollha sakemm it-territorju kollu tagħha ma jkunx servut minn 

netwerks intelliġenti u, konsegwentement iħeġġeġ lill-Kummissjoni tikkontribwixxi aktar 

attivament għat-twaqqif ta' tali netwerks mill-aktar fis, filwaqt li fuq kollox tiżgura li l-

ebda Stat Membru ma jibqa' mhux konness man-netwerks konġunti tal-UE; 

22. Iħeġġeġ lill-Kummissjoni u lill-Istati Membri biex jintegraw it-teknoloġiji u l-

infrastrutturi kollha eżistenti sabiex joħolqu super grid Ewropea ġenwina għall-elettriku u 

għall-gass, b'possibilitajiet ta' metering intelliġenti effiċjenti għaċ-ċittadini li jippermettu li 

ċ-ċittadini jibbenefikaw minn provvista sikura pi prezzijiet raġonevoli u ġusti; 

23. Jistieden lill-UE tqis l-integrazzjoni sħiħa tas-settur tat-tisħin u t-tkessiħ fit-triqat lejn 

sistema tal-enerġija b'użu baxx tal-karbonju għall-2050; jinnota li dan is-settur illum 

jirrappreżenta madwar 45% tal-konsum aħħari tal-enerġija fl-Ewropa, u li jinħtieġ li jkun 

hemm fehim aħjar tar-rwol importanti tat-tisħin u t-tkessiħ f'termini ta' sistemi tal-enerġija 

b'użu baxx tal-karbonju; 

24. Jitlob lill-Kummissjoni tinvestiga l-potenzjal tal-ħżin tal-enerġija kif ukoll id-diversi 

teknoloġji possibbli fl-UE għal dan il-ħżin b'mod olistiku, permezz tal-integrazzjoni tal-

politiki tal-UE fil-qasam tas-suq intern, kapaċitajiet tan-netwerk tal-enerġija u politiki 

dwar l-enerġija u t-tibdil fil-klima, flimkien mal-interessi tal-konsumaturi, sabiex jintlaħqu 

l-miri tal-enerġija u tal-klima tal-Unjoni, titnaqqas id-dipendenza fuq l-enerġija minn 

barra l-UE u jinħolqu suq uniku ġenwin u kundizzjonijiet ugwali għas-suq tal-enerġija bl-

ogħla sigurtà possibbli tal-provvista tal-enerġija għall-ġejjieni; 

25. Ifakkar li kull Stat Membru għandu d-dritt skont it-Trattati li jiddeċiedi dwar it-taħlita 

tiegħu tal-enerġija abbażi tas-sitwazzjoni ġeografika u teknika tiegħu u kif determinat mir-

riservi lokali tal-materja prima; 

26. Ifakkar l-importanza tal-integrità ambjentali tal-produzzjoni tal-enerġija; jistieden lill-

Istati Membri japplikaw rigorożament ir-rekwiżiti tal-Valutazzjoni tal-Impatt Ambjentali 

għat-tipi kollha ta' produzzjoni tal-enerġija, bħall-gass mhux konvenzjonali; 

27. Jinnota ż-żieda fl-attività relatata mal-isfruttament tal-meded taż-żejt u l-gass fil-

Mediterran u fl-Artiku; jemmen li l-UE għandha tippromwovi l-iżvilupp ta' qafas legali 

internazzjonali għall-ħarsien tal-inħawi tal-Artiku l-Kbir, b'mod simili kif ġie diġà 

stabbilit għall-Antartiku fit-Trattat dwar l-Antartiku u fil-Protokoll dwar il-Protezzjoni 

Ambjentali; iqis li għall-partijiet l-oħra tal-Artiku li jaqgħu f'żoni ekonomiċi esklussivi tal-

Istati Membri tal-UE u ż-Żona Ekonomika Ewropea (ŻEE), hemm ħtieġa urġenti li r-

regolament propost dwar is-sikurezza tal-attivitajiet offshore taż-żejt u tal-gass ikun 

jinkludi rekwiżiti ta' tħaffir li jiżguraw li l-inħawi remoti ma jkunux esposti għal riskji 

akbar minn inħawi oħrajn u li l-kundizzjonijiet estremi tal-operat, bħad-dlam li jdum għal 

żmien twil, kundizzjonijiet ta' silġ u ibħra fondi, ikunu riflessi b'mod preċiż fil-proċess ta' 

awtorizzazzjoni; 

28. Ifakkar li l-baġit tal-UE jeħtieġ li jkun allinjat mal-miri klimatiċi, ambjentali u enerġetiċi 

tal-UE; 

